Коми Республикаса оланподув ёрд
Коми Республикаса Оланподув Ёрдлӧн шуӧм
Гражданин Виктор Павлович Лебедевлӧн норасьӧм серти «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся 48-РЗ №-а Оланпаслӧн 11 статьяса 4 пунктлӧн 1 абзацлысь оланподувлы лӧсялӧмсӧ видлалӧм йылысь 

Сыктывкар                                               2015 вося косму тӧлысь 22 лун

Коми Республикаса Оланподув Ёрд, кӧні нуӧдысьнас вӧлі В. В. Кретов, ёрдысьяснас Д. Н. Басманов, Н.В. Боковикова, А. В. Проскуров,

кӧні участвуйтісны гражданин В.П. Лебедев, Коми Республикаса Юралысьӧс петкӧдлысь А. В. Денисов - Коми Республикаса Юралысьлӧн да Коми Республикаса Веськӧдлан котырлӧн Канму-инӧда веськӧдланінса Оланподув да канму лӧсьӧдан юкӧнса начальник, С. В. Рудонкова – Коми Республикаса канму гражданскӧй службаӧн веськӧдланінлӧн канму гарантияяс юкӧнса консультант,

Коми Республикаса Оланподувлӧн 96 статьяса коймӧд юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 3 статьяса медводдза юкӧнлӧн 2 пунктӧ, 90, 91, 92 да 93 статьяясӧ кутчысьӧмӧн, 

видлаліс ёрдлӧн восьса заседаниеын «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся 48-РЗ №-а Оланпаслӧн 11 статьяса 4 пунктлӧн 1 абзацлысь оланподувлы лӧсялӧмсӧ.

Тайӧ делӧ видлалӧм вылӧ помкаӧн лои гражданин В.П. Лебедевлӧн норасьӧм, а видлалӧм вылӧ подулӧн – эрдӧдӧм гӧгӧрвотӧмлун сыын, лӧсялӧны-ӧ Коми Республикаса Оланподувлы вылынджык индӧм Коми Республикаса Оланпаслӧн положениеяс.

Ёрдысь-докладчик Н.В. Боковиковалысь юӧр, кыкналабоксаяслысь висьтасьӧм кывзӧм бӧрын, сетӧм документъяс да мукӧд материал видлалӧм бӧрын Коми Республикаса Оланподув ёрд

п а с й и с:

1. Коми Республикаса Оланподув ёрдӧ шыӧдчис гражданин В.П. Лебедев «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся 48-РЗ №-а Оланпаслӧн 11 статьяса 4 пунктлӧн 1 абзацлысь оланподувлы лӧсялӧмсӧ видлалӧм йылысь норасьӧмӧн, кутшӧм урчитӧ, мый Коми Республикаса гражданскӧй служба вылысь (Коми Республикаса канму служба вылысь) мездӧм йӧзӧс, сы лыдын йӧзӧс, кодъяс тайӧ Оланпас вынсявтӧдз уджавлісны Коми Республикаса канму чинъясын («А» категория канму чинъяс) (тайӧ статьяса 2, 3, 5 пунктъясын индӧм йӧзысь кындзи) пенсияӧн могмӧдӧмыс збыльмӧдсьӧ тайӧ Оланпас серти сэк, кор индӧм йӧзлӧн вӧлі уна во уджалӧмысь пенсия вылӧ инӧд (удж кузя пенсия дорӧ содтӧд) Коми Республикаса оланпастэчас серти, кутшӧм уджаліс Коми Республикаса гражданскӧй служба вылысь (Коми Республикаса канму служба вылысь) индӧм йӧзӧс мездан кадпас кежлӧ .

Шыӧдчысь серти, вайӧдӧм нормалӧн положениеясыс оз лӧсявны Коми Республикаса Оланподувлӧн 11, 17, 18, 40 да 58 статьяясса корӧмъяслы, сы вӧсна мый сувтӧны паныд оланпас водзын быдӧнлӧн ӧткодьлун принциплы да торкӧны уна во уджалӧмысь пенсия вылӧ оланподув серти сылысь инӧдсӧ, сы понда мый торйӧдӧны канму гражданскӧй служащӧйлысь уна во уджалӧмысь пенсия вылӧ инӧд урчитігӧн сэтшӧм йӧзӧс, кодъяс уджалісны канму гражданскӧй служба чинъясын тайӧ норма вынсялан лун кежлӧ да кодъясӧс мездӧма гражданскӧй служба вылысь вензян оланпас вынсявтӧдз, сы вӧсна мый оз лэдзны пыртны канму гражданскӧй служба стажӧ уна во уджалӧмысь пенсия сылы индӧм могысь 1972.11.20 лунсянь 1987.07.22 лунӧдз Коми АССР-са Производственно-техническӧй связь веськӧдланінын начальникӧс вежысь да юралысь инженер чинын уджалан кадколастсӧ.

1.1. Делӧ видлалӧм дырйи урчитӧма, мый гражданин В.П. Лебедевӧс Коми Республикаса юстиция министрлӧн 1998 во ода-кора тӧлысь 12 лунся тшӧктӧдӧн вӧлі мездӧма Коми Республикаса юстиция министрӧс вежысь чинысь пӧрысьлун вӧсна да тайӧ чинын уджалан медыджыд арлыдӧ воӧм вӧсна пенсия вылӧ петӧмкӧд йитӧдын. 2014 вося кӧч тӧлысь 5 лунӧ сійӧ шыӧдчис Коми Республикаса канму гражданскӧй службаӧн веськӧдланінӧ уна во уджалӧмысь пенсия индӧм могысь, кутшӧмӧс могмӧдӧмын вӧлі ӧткажитӧма, сы вӧсна мый шыӧдчысьлӧн Коми Республикаса канму гражданскӧй служба вылын колана  уджалан стажыс (12,5 во) абу. Канму гражданскӧй служба стажӧ вӧлі пыртӧма шыӧдчысьлысь сӧмын Коми ССР юстиция министрӧс вежысьӧн уджалан кадколаст – 6 во 11 тӧлысь 13 лун, та дырйи индӧм стажӧ абу пыртӧма В.П. Лебедевлысь 1972.11.20 лунсянь 1987.07.22 лунӧдз Коми АССР-са Производственно-техническӧй связь веськӧдланінын начальникӧс вежысь да юралысь инженер чинын уджалан кадколастсӧ, сы вӧсна мый индӧм веськӧдланіныс шыӧдчысьлӧн уджалан кадколастӧ эз пыр канму власьт органъяс лыдӧ. Канму гражданскӧй служба стажӧ пыртан уджалан кадколастъяссӧ вӧлі урчитӧма Коми Республикаса оланпастэчас серти, кутшӧм уджаліс шыӧдчысьӧс индӧм служба вылысь мездан кадпас кежлӧ, а эз индӧм пенсия шедӧдӧм могысь шыӧдчан лун кежлӧ, мый дор сулаліс В.П. Лебедев.

Сыктывкарса ёрдлӧн 2015 во тӧвшӧр тӧлысь 30 лунся помшуӧм серти Коми Республикалӧн Медвылыс Ёрдса гражданскӧй делӧяс кузя ёрд коллегиялӧн 2015 во рака тӧлысь 23 лунся вынаӧн кольӧм кывкӧртӧдӧн В.П. Лебедевлы вӧлі ӧткажитӧма Коми Республикаса канму гражданскӧй службаӧн веськӧдланін дорӧ канму гражданскӧй служба стажӧ 1972.11.20 лунсянь 1987.07.22 лунӧдз Коми АССР-са Производственно-техническӧй связь веськӧдланінын начальникӧс вежысь да юралысь инженер чинын  уджалан кадколаст пыртӧм йылысь искӧвӧй корӧмъяс могмӧдӧмын. 

1.2. «Коми Республикаса Оланподув Ёрд йылысь» Коми Республикаса Оланпаслӧн 91 статья подув вылын позьӧ норасьны оланподув серти инӧд да вӧля нормативнӧй инӧда актӧн торкӧм вылӧ, кор тайӧ актыс инмӧ гражданалӧн оланподув серти инӧдӧ да вӧляӧ, кор сійӧн вӧдитчӧма либӧ колӧ вӧдитчыны торъя делӧын, кутшӧмӧс видлалӧма либӧ панӧма ёрдын либӧ мукӧд органын, коді вӧдитчӧ нормативно-инӧда актӧн.

Уна во уджалӧмысь пенсия индӧмын шыӧдчысьлы вӧлі ӧткажитӧма «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся 48-РЗ №-а Оланпас подув вылын. Ӧтувъя юрисдикциа ёрдӧ сетӧм торъя уджалан кадколаст канму гражданскӧй служба стажӧ пыртӧмын подулавтӧм ӧткажитӧм кузя шыӧдчӧмсӧ вӧлі кольӧма могмӧдтӧг сідзжӧ вензяна оланпас вылӧ ыстысьӧмӧн. Сідзкӧ, вылынджык индӧм Оланпас инмӧ шыӧдчысьлӧн инӧдъясӧ, кутшӧмъяс йитчӧны уна во уджалӧмысь пенсияӧн могмӧдӧм вылӧ инӧдкӧд, да сыӧн веськыда вӧдитчӧны компетентнӧй органъяс сылӧн делӧясын, мый тӧдчӧдӧ В.П. Лебедевлӧн шыӧдчӧмлысь позяна корӧмъяслы лӧсялӧмсӧ, кутшӧмъясӧс урчитӧма «Коми Республикаса Оланподув Ёрд йылысь» Коми Республикаса Оланпаслӧн 91 статьяын.

1.3. «Коми Республикаса Оланподув Ёрд йылысь» Коми Республикаса Оланпаслӧн 68 статья (3 юкӧн) серти Оланподув Ёрд вынсьӧдӧ шуӧмъяс да кывкӧртӧдъяс сӧмын шыӧдчӧмын индӧмторъяс серти да актлӧн сӧмын сійӧ юкӧнын, кутшӧмлӧн оланподувлы лӧсялӧмыс лои вензянаӧн. Та дырйи ёрдӧс оз кутны шыӧдчӧмын индӧм помкаяс да подувъяс.

Сідзкӧ, тайӧ делӧ кузя видлаланторйӧн лоӧ «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся 48-РЗ №-а Оланпаслӧн 11 статьяса 4 пунктлӧн 1 абзацын индӧм положениеяс тайӧ нормалӧн вынсялан лун кежлӧ канму служба чинъясын уджавлысь йӧзкӧд ӧткодь условиеяс серти уна во уджалӧмысь канму гражданскӧй служащӧйлысь пенсия индӧм вылӧ шыӧдчысьлысь инӧд тайӧ нормаӧн торкан юкӧнын.

2. Россия Федерацияса Оланподув (39 статья, 1 да 2 юкӧнъяс), Коми Республикаса Оланподув (40 статья, 1 да 2 юкӧнъяс) арлыд серти, висьӧм, вермытӧмлун, вердысьӧс воштӧм понда, челядьӧс быдтӧм вылӧ да оланпасӧн урчитӧм мукӧд случайын быдӧнлы сетӧ социальнӧя могмӧдан гарантияяс да пыртӧ оланподув серти тайӧ инӧдсӧ збыльмӧдан условиеяс да пӧрадок урчитӧмсӧ, сы лыдын пенсия сикасъяс да на дорӧ содтӧд сьӧм индӧмсӧ, торъя категория гражданаӧн на вылӧ инӧд босьтан подувъяс да лӧсялана мынтӧмъяслысь ыджда арталан правилӧяс тӧдчӧдӧмсӧ оланпас пыртысьлӧн компетенцияӧ.

Россия Федерацияса Оланподув серти (72 статьяса 1 юкӧнлӧн «ж», «н» пунктъяс), Коми Республикаса Оланподув серти (61 статьяса 1 юкӧнлӧн «ж», «н» пунктъяс), «Россия Федерацияса канму служба система йылысь» 2003 вося ода-кора тӧлысь 27 лунся 58-ФЗ №-а Федеральнӧй оланпаслӧн 2 статьяса 4 юкӧн серти социальнӧя доръян юалӧмъяс, сы лыдын Россия Федерацияса субъектлӧн канму гражданскӧй служба социальнӧя могмӧдӧм, пырӧны Россия Федерациялӧн да Россия Федерацияса субъектъяслӧн ӧтувъя веськӧдлӧмӧ.

Ӧтувъя веськӧдланторъяс серти йӧзӧдсьӧны федеральнӧй оланпасъяс, кутшӧмъяс серти Россия Федерацияса субъектъяс асьныс инӧд серти ладмӧдӧны, мый оз вермы сувтны паныд Россия Федерацияса уджмогъяс серти федеральнӧй канму власьт органъясӧн примитӧм оланпасъяслы (Коми Республикаса Оланподувлӧн 65 статьяса 1 юкӧн). Россия Федерациялӧн да Россия Федерацияса субъектъяслӧн ӧтувъя веськӧдланторъяс серти Россия Федерациялӧн веськӧдлӧм сайын да Россия Федерацияса уджмогъяс сайын Россия Федерацияса субъектъяслӧн эм тырвыйӧ власьт (Россия Федерацияса Оланподувлӧн 73 статья).

2.1. «Россия Федерацияса канму гражданскӧй служба йылысь» 2004 во сора тӧлысь 27 лунся 79 ФЗ №-а Федеральнӧй оланпас гражданскӧй канму служащӧйяслы шӧр гарантияяс лыдын урчитӧ канмусянь пенсияӧн могмӧдӧм пӧрадок да условиеяс серти, кутшӧмъясӧс урчитӧма гражданскӧй службаын уджавлысь Россия Федерацияса гражданаӧс да налысь семьяясӧс канмусянь пенсияӧн могмӧдӧм йылысь федеральнӧй оланпасӧн (52 статьяса 1 юкӧнлӧн 11 п.). Татшӧм федеральнӧй оланпассӧ ӧнія кад кежлӧ абу вынсьӧдӧма. «Россия Федерацияын канмусянь пенсияӧн могмӧдӧм йылысь» 2001 во ӧшым тӧлысь 15 лунся 166 ФЗ №-а Федеральнӧй оланпаслӧн 7 статьяса 4 пункт серти Россия Федерацияса субъектъяслӧн канму гражданскӧй служащӧйяслы Россия Федерацияса субъектъяслӧн сьӧм тшӧт весьтӧ пенсия вылӧ инӧд сетан условиеясыс урчитсьӧны Россия Федерацияса субъектъяслӧн оланпасъясӧн да мукӧд нормативнӧй актӧн.

Россия Федерацияса Оланподув ёрд некымын аслас помшуӧмын пасйыліс, мый Россия Федерацияса субъектлӧн канму гражданскӧй службаын уджавлысь йӧзлы урчитӧм пенсионнӧя быть страхуйтан система серти уджалан пенсияяс дорӧ Россия Федерацияса субъектлӧн сьӧмкудъяс тшӧт весьтӧ тайӧ йӧзлы содтӧдъясыс (уна во уджалӧмысь пенсияяс), кор канму гражданскӧй служащӧйлӧн эм канму гражданскӧй службаын стаж (уна во уджалӧм), лоӧны Россия Федерацияса субъектлӧн вӧвлӧм гражданскӧй канму служащӧйясӧс содтӧд могмӧдӧмӧн, мый понда татшӧм содтӧд мынтӧмъяс арталан правилӧяс да налӧн мында вежсьӧм дырйи социальнӧя могмӧдӧм вылӧ инӧдыс, сы лыдын оланподув серти пенсия босьтӧм вылӧ инӧдыс оланпасӧн урчитӧм случайясын да мында, оз торксьыны.

Сідзкӧ, сэк, кор оланпас серти федеральнӧй ладмӧдӧмыс  абу, Россия Федерацияса субъектлӧн оланпас пыртысь вермӧ пыртны да вежны канмуӧн урчитӧм пенсияяс дорӧ содтӧд мынтӧмъяс (уна во уджалӧмысь пенсияяс) Россия Федерацияса тайӧ субъектын канму чинъясын уджавлӧм йӧзлы аслас сьӧм тшӧт весьтӧ сетан пӧрадоксӧ да условиеяссӧ, мый торйӧн оз сувт паныд Россия Федерацияса Оланподувлӧн 39 статьяса (1 да 2 юкӧнъяс) предписаниеяслы (Россия Федерацияса Оланподув Ёрдлӧн 2006 во ода-кора тӧлысь 11 лунся 88-О №-а, 2007 во косму тӧлысь 3 лунся 332-О-П №-а, 2008 вося тӧвшӧр тӧлысь 15 лунся 107-О-О №-а, 2009 во йирым тӧлысь 1 лунся 1060-О-О №-а, 2014 во лӧддза-номъя тӧлысь 24 лунся 1408-О №-а кывкӧртӧдъяс).

Коми Республикаса канму гражданскӧй служащӧйяслы пенсия дорӧ быдтӧлысся содтӧд мынтӧмъяслӧн инӧда подувъяс йылысь да татшӧм сикас мынтӧмъяслысь мындасӧ чинтыны позянлун йылысь, тайӧ мынтӧмъяс вылӧ инӧд босьтан содтӧд условиеяс урчитӧм йылысь юалӧмсӧ эз ӧтчыдысь видлалӧма и Коми Республикаса Оланподув ёрдын, коді тшӧтш вӧчис кывкӧртӧд субъектса оланпас пыртысьлӧн инӧд йылысь урчитны торъя корӧмъяс да правилӧяс канму служба прӧйдитӧм дырйи, а сідзжӧ пыртны содтӧд гарантияяс да кокньӧдъяс Коми Республикаса канму гражданскӧй служащӧйяслы, урчитны наӧн вӧдитчан условиеяс да пӧрадок, вежны тайӧ условиеяссӧ, индыны йӧзӧс, кодъяс вылӧ найӧ паськалӧны, урчитны мынтӧм дугӧдан подувъяс (2002 во вӧльгым тӧлысь 19 лунся, 2003 во сора тӧлысь 15 лунся, 2004 во косму тӧлысь 28 лунся, 2009 во ода-кора тӧлысь 28 лунся, 2011 вося лӧддза-номъя тӧлысь 30 лунся, 2014 во йирым тӧлысь 28 лунся шуӧмъяс).

Россия Федерацияса Оланподув ёрдлӧн да Коми Республикаса Оланподув ёрдлӧн вайӧдӧм инӧда видзӧдласъяс кутӧны юридическӧй вын да лоӧны быть вӧдитчанаӧн.

3. Коми Республикаын вынсьӧдӧма да уджалӧ «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся Оланпас (вежсьӧмъясӧн да содтӧдъясӧн), мый серти оланпас пыртысь асногалан уджмогъяс збыльмӧдӧм дырйи урчитіс индӧм йӧзлысь уна во уджалӧмысь пенсия вылӧ инӧд артман подувъяссӧ, а сідзжӧ сійӧс индан да мынтан пӧрадоксӧ.

Тайӧ Оланпаслӧн 1 статья серти уна во уджалӧмысь пенсия вылӧ инӧд эм йӧзлӧн, кодъяс уджавлісны Коми Республикаса канму гражданскӧй служба чинъясын, кутшӧмъясӧс урчитӧма Коми Республикаса канму гражданскӧй служба чинъяслӧн реестрӧн, татшӧм условиеясӧ ӧтпыр кутчысьӧмӧн: татшӧм служба стажыс 12,5 воысь абу этшаджык мужичӧйяслӧн да 10 воысь абу этшаджык аньяслӧн; Коми Республикаса канму гражданскӧй службаысь мездӧм тайӧ Оланпасын лыддьӧдлӧм подувъяс серти; Коми Республикаса гражданскӧй служба чинын уджалӧм Коми Республикаса гражданскӧй служба вылысь веськыда мездӧм водзын 12 тыр тӧлысьысь абу этшаджык.

Вайӧдӧм Оланпасыс оланпас пыртысьӧн урчитӧм серти вынсяліс 2008 вося лӧддза-номъя тӧлысь 1 лунсянь да паськалӧ Оланпас вынсялӧм бӧрын артмӧм инӧда йитӧдъяс вылӧ (11 статья), мый тӧдчӧдӧ оланпас пыртысьлысь кад пытшкын оланпаслӧн шӧр уджалан принципӧ кутчысьӧмсӧ.

Та дырйи вуджан положениеяс урчитӧм могысь Оланпаслӧн 11 статьяын оланпас пыртысь сідзжӧ решитіс индӧм Оланпасӧн вӧдитчӧм кузя юалӧмъяс, кутшӧм пыртӧ сылӧн вынсялӧм бӧрын пенсия боксянь выль нога ладмӧдӧм сійӧ категория гражданалы, кодъяс водзынджык уджавлісны канму гражданскӧй служба чинъясын да дугӧдісны нин уджалан йитӧдъяссӧ. Торйӧн кӧ, вылынджык индӧм Оланпаслӧн 11 статьяса 4 пункт серти индӧм Оланпас серти пенсияӧн могмӧдӧм вылӧ инӧдыс эм йӧзлӧн, кодъясӧс мездісны Коми Республикаса гражданскӧй службаысь сылӧн вынсявтӧдз, сэк, кор тайӧ йӧзлӧн вӧлі инӧд уна во уджалӧмысь пенсия вылӧ (уджалан пенсия дорӧ быдтӧлысся содтӧд мынтӧм вылӧ) Коми Республикаса оланпастэчас серти, кутшӧм уджаліс индӧм йӧзӧс гражданскӧй служба вылысь мездан кадпас кежлӧ.

Оланпас пыртысь, коді йитіс индӧм категория гражданалы уна во уджалӧмысь пенсия вылӧ инӧдсӧ оланпастэчаскӧд, кутшӧм уджаліс найӧс гражданскӧй служба вылысь мездан кадпас кежлӧ, тырвыйӧ кутчысис инӧда веськыдлунӧ да дорйис гражданалысь оланпаслы эскӧмсӧ, кодъяс виччысьӧны инӧда ладмӧдӧмсянь колана зумыдлун да уджалысь нормаясӧ ас кӧсйӧм серти вежсьӧмъяс пыртны позьтӧмлун, сы вӧсна мый уджалысь оланпастэчас серти мездан лун кежлӧ наӧн босьтӧм инӧдсӧ урчитӧма тырвыйӧ да индӧма збыльмӧдны. Вайӧдӧм нормаыс оз дзескӧд гражданалысь положениесӧ да оз дугӧд водзынджык оланпастэчас подув вылын наӧн босьтӧм инӧдсӧ, таысь позьӧ вӧчны кывкӧртӧд, мый норма примитӧм дырйи оланпас пыртысь кутчысьӧ Коми Республикаса Оланподувлӧн 11 статьялӧн да 18 статьялӧн корӧмъясӧ да Коми Республикаса Оланподувлӧн 58 статьяса корӧмъяссӧ абу торкӧма, сы вӧсна мый тайӧ нормаыс оз ладмӧд кывкутӧмкӧд йитчӧм инӧда йитӧдъяссӧ.
Индӧм Оланпаслысь 11 статья видлалӧмысь петӧ, мый оланпас пыртысь паськӧдіс сылысь вынсӧ кыдзи сэтшӧм граждана вылӧ, кодъясӧс мездӧма канму гражданскӧй служба вылысь тайӧ Оланпас вынсявтӧдз да кодъяслы уна во уджалӧмысь пенсия либӧ канму пенсия дорӧ содтӧд мынтысьӧм вӧлі индӧма водзынджык уджалысь оланпастэчас серти (2 да 3 пунктъяс), сідзи и граждана вылӧ, кодъяслӧн вӧлі татшӧм инӧдыс гражданскӧй служба вылысь найӧс мездан лун кежлӧ уджалысь оланпастэчас серти (4 пункт).

Босьтам кӧ тӧд вылӧ, мый В.П. Лебедев серти вензяна нормасӧ, Коми Республикаса индӧм Оланпаслӧн 11 статьяса мукӧд положениекӧд ӧттшӧтш, сы лыдын тайӧ Оланпас вынсявтӧдз артмӧм йитӧдъяс серти сыӧн вӧдитчан пӧрадок урчитӧмӧн да сылысь вынсӧ сэтшӧм граждана вылӧ паськӧдӧмӧн, кодъяслӧн вӧлі инӧд уна во уджалӧмысь пенсия вылӧ гражданскӧй служба вылысь найӧс мездан лун кежлӧ уджалысь оланпастэчас серти, веськӧдӧма налысь инӧда положение зумыдмӧдӧм вылӧ, а сідзжӧ сійӧ, мый вензяна нормаын урчитӧм правилӧыс ӧтмында паськалӧ став канму служащӧй вылӧ, кодъясӧс мездӧма канму служба вылысь “Коми Республикаса канму гражданскӧй служба чинъясын уджавлысь йӧзӧс пенсияӧн могмӧдӧм йылысь” Коми Республикаса Оланпас вынсьӧдтӧдз, да мый йӧз, кодъяс пырӧны канму служащӧйяслӧн ӧти да сійӧ жӧ категорияӧ, лоӧны ӧткодь положениеын, тайӧ нормаыс оз вермы торкны оланпас водзын быдӧнлӧн ӧткодьлун серти оланподув принципсӧ, кутшӧмӧс урчитӧма Коми Республикаса Оланподувлӧн 17 статьяын (1 да 2 юкӧнъяс).

Сідзкӧ, “Коми Республикаса канму гражданскӧй служба чинъясын уджавлысь йӧзӧс пенсияӧн могмӧдӧм йылысь” Коми Республикаса Оланпасӧн уна во уджалӧмысь пенсия индан да мынтан условиеяс да пӧрадок урчитӧм бӧрын республикаса оланпас пыртысь федеральнӧй оланпастэчасӧн сетӧм уджмогъяс серти ӧткодяліс канму служащӧйяслы уна во уджалӧмысь пенсия индан условиеяссӧ индӧм Оланпас вынсьӧдан лун кежлӧ, урчитіс сылысь уджалан гӧгӧртассӧ, сы лыдын вензяна норма пыр, кад да йӧз серти, мый оз сувт паныд Коми Республикаса Оланподувлӧн 11, 17, 18, 40 статьяяслы да мый оз позь видлавны кыдзи гражданалысь оланподув серти инӧдъяс торкӧм.
“Коми Республикаса канму гражданскӧй служба чинъясын уджавлысь йӧзӧс пенсияӧн могмӧдӧм йылысь” Коми Республикаса Оланпаслӧн нормаяс серти уна во уджалӧмысь пенсия вылӧ инӧд шыӧдчысьлӧн абутӧмлуныс оз инды, мый сійӧс абу могмӧдӧма пенсияӧн канмусянь да мый та понда торкӧма оланподув серти сылысь инӧдъяссӧ, кутшӧмъясӧс урчитӧма Коми Республикаса Оланпаслӧн 40 статьяӧн. Сылысь пенсияӧн могмӧдӧмсӧ гарантируйтӧма “Страхӧвӧй пенсияяс йылысь” Федеральнӧй оланпасӧн да збыльмӧдсьӧ ӧтувъя пӧрадок серти.

Сійӧ, мый вензяна нормалӧн уджыс паськалӧ став йӧз вылӧ, кодъясӧс мездӧмаӧсь Коми Республикаса гражданскӧй служба вылысь тайӧ Оланпас вынсявтӧдз, уна во уджалӧмысь татшӧм пенсия индӧм йылысь шыӧдчӧмӧн локтан лун кежлӧ уджалысь оланпастэчас серти пенсия вылӧ налысь инӧд урчитӧмӧн, мый дор сувтӧ шыӧдчысь шыӧдчӧмын, корӧ пыртны лӧсялана вежсьӧмъяс уджалысь оланпастэчасӧ да оз пыр Коми Республикаса Оланподув Ёрдлӧн компетенцияӧ, кыдзи сійӧс гӧгӧрвоӧдӧма Коми Республикаса Оланподувлӧн 96 статьяын да “Коми Республикаса Оланподув Ёрд йылысь” Коми Республикаса Оланпаслӧн 3 статьяын. Тадзи шыӧдчысь пуктӧ тайӧ нормалӧн уджалан гӧгӧртас паськӧдӧм йылысь юалӧм. Збыльвылас сійӧс решитӧмыс лоӧ оланпас пыртысьлӧн медыджыд могӧн.

В.П. Лебедевлӧн служба вылысь мездан кадпас кежлӧ Коми Республикаса канму служащӧйяслы уна во уджалӧмысь пенсия индан юалӧмъяссӧ вӧлі ладмӧдӧма «Коми Республикаса канму служба йылысь» Коми Республикаса 1996 во рака тӧлысь 25 лунся 12-РЗ №-а Оланпасын вежсьӧмъясӧн да содтӧмъясӧн да Коми Республикаса канму служащӧйлысь канму служба стаж урчитан, уна во уджалӧмысь содтӧд сьӧм индан да мынтан, пенсия дорӧ содтӧд сьӧм да содтӧд мынтан отпуск сетан пӧрадок йылысь положениеӧн, кутшӧмӧс вынсьӧдӧма Коми Республикаса Юралысьлӧн 1996 во лӧддза-номъя тӧлысь 6 лунся 161 №-а Индӧдӧн.

Коми Республикаса канму гражданскӧй службаын уджалан стаж, сы лыдын бӧръяна да олӧмӧ пӧртысь канму власьт да веськӧдлан органъясын пыр уджалӧмӧн бӧръян чинъясын, юрнуӧдысьяс да специалистъяс чинъясын уджалан кадколастъяс арталанног урчитӧма кыдзи канму служба вылысь шыӧдчысьӧс мездан лун кежлӧ уджалысь оланпастэчасӧн, сідзи и Коми Республикаса 2008 во ода-кора тӧлысь 4 лунся 12-РЗ №-а Оланпасӧн.

В.П. Лебедевлӧн торъя уджалан кадколаст канму гражданскӧй служба стажӧ пыртӧм йылысь юалӧм уна во уджалӧмысь пенсия индӧм могысь решитӧмыс вылынджык индӧм оланпастэчаслысь положениеяс тӧд вылӧ босьтӧмӧн корӧ збыльвывса лоӧмторъяс видлалӧм да донъялӧм, мый сідзжӧ Коми Республикаса Оланподувлӧн 96 статья серти оз пыр Коми Республикаса Оланподув Ёрдлӧн компетенцияӧ. 

Юӧртӧмтор подув вылын, Коми Республикаса Оланподувлӧн 96 статьяса коймӧд юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 66, 67, 68, 69, 98 статьяясӧ кутчысьӧмӧн Коми Республикаса Оланподув Ёрд

ш у и с:

1. Лыддьыны «Коми Республикаса канму гражданскӧй служба чинъясын уджавлӧм йӧзӧс пенсияӧн могмӧдӧм йылысь» Коми Республикаса 2008 во ода-кора тӧлысь 4 лунся 48-РЗ №-а Оланпаслӧн 11 статьяса 4 пунктлысь 1 абзац Коми Республикаса оланподувлы, сылӧн 11, 17, 18, 40, 58 статьяяслы лӧсяланаӧн.
2. «Коми Республикаса Оланподув Ёрд йылысь» Коми Республикаса Оланпаслӧн 73 статья подув вылын тайӧ Шуӧмыс лоӧ бӧръяӧн, обжалуйтны сійӧс оз позь, вынсялӧ пырысь-пыр сійӧс юӧртӧм бӧрын, уджалӧ веськыда да оз кор мукӧд органӧн да чина йӧзӧн эскӧдӧм.

3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти Шуӧмсӧ колӧ пырысь-пыр йӧзӧдны «Коми Республикаса канму власьт органъяслӧн индӧд-тшӧктӧмъяс» журналын да «Республика» газетын.

Коми Республикаса Оланподув Ёрд

